
ᐊᒥᓱᓂᑦ ᐃᓗᓕᑕᖃᕐᓂᐸᐅᑦᓱᓂ ᑭᓇᓕᒫᒃᑯᑦ ᐃᓗᓯᖏᓐᓄᓕᖓᔪᓂᑦ ᖃᐅᔨᓴᕐᓂᖅ ᐊᑑᑎᔭᐅᓯᒪᔪᓕᒫᓂ 
ᓄᓇᕕᒻᒥ ᐱᒋᐊᓯᔪᖅ ᐊᓪᓕᖏᓱᖓᕐᒥ 2,000ᓂᑦ ᓄᓇᕕᒻᒥᐅᓂᑦ ᐃᓚᐅᖁᔨᑦᓱᑎᑦ 

 

ᑰᑦᔪᐊᖅ, ᑯᐯᒃ – ᐊᐅᒡᒍᓯ 17, 2017 – ᐊᕐᕌᒍᓂᑦ ᐊᒥᓱᓂᑦ ᑲᑎᓯᖃᑦᑕᓱᑎᑦ ᐊᒥᓱᓂᓗ ᑕᕐᕿᓂᑦ 
ᐊᑐᐃᓐᓇᕈᕐᑎᕈᑎᖃᒻᒪᕆᑦᓱᑎᑦ, ᖃᓄᐃᓕᕐᐱᑖ? 2017ᒧᓕᖓᔪᓂᑦ, ᖃᐅᔨᓴᒻᒪᕆᒍᑎᒃ ᐃᓗᓯᕐᒧᓕᖓᔪᓂᑦ 
ᐊᑑᑎᔭᐅᓯᒪᔪᓕᒫᓂᑦ ᓄᓇᕝᒻᒥ ᐃᓂᕐᕋᓯᕙᓪᓕᐊᓯᕗᖅ.  

ᐊᑦᔨᖃᖕᖏᑐᖅ ᐱᓇᓱᐊᕐᑕᐅᔪᓂᑦ ᑲᓇᑎᐊᓐ ᐃᒪᕐᐱᓕᕆᔨᒃᑯᑦ ᐅᒥᐊᕐᔪᐊᖓ ᐊᒧᓐᑦᓴᓐ ᐊᑐᕐᑕᐅᓂᐊᕐᑐᖅ 
ᓄᐊᑎᓯᑎᓪᓗᒋᑦ ᑐᑭᓯᒪᔭᐅᒋᐊᓕᓐᓂᑦ ᐃᓗᓯᖏᓐᓄᓕᖓᔪᓂᑦ 2,000ᒐᓚᓐᓂᑦ ᓄᓇᕕᒻᒥᐅᓂᑦ. 

48ᓂᑦ ᐅᓪᓗᓂᑦ ᐱᒋᐊᕐᓗᑎᑦ ᑰᑦᔪᐊᕌᐱᒻᒥ ᐊᐅᒡᒍᓯ 19ᒥ ᐊᒻᒪᓗ ᓄᕐᖃᓗᑎᑦ ᑰᑦᔪᐊᒥ ᐅᑦᑑᐱᕆ 5ᒥ, 
ᐊᒧᓐᑦᓴᓐ ᓄᕐᖃᑕᕐᓂᐊᑐᖅ ᐃᓘᓐᓇᖏᓐᓂᑦ 14ᓂᑦ ᓄᓇᓕᓐᓂᑦ. ᐃᓚᐅᔪᐃᑦ ᐅᒥᐊᕐᔪᐊᓕᐊᕐᑎᑕᐅᖃᑦᓛᕐᑐᐃᑦ 
ᓯᒃᑭᑖᓗᒃᑯᑦ ᐅᕝᕙᓗᓐᓃᑦ ᐅᒥᐊᕌᒃᑯᑦ ᓱᑲᑦᑐᔭᒃᑯᑦ ᐊᒻᒪᓗ ᐃᓚᖓᓂ ᖁᓕᒥᒎᓕᑎᒍᕐᓗᑎᑦ ᑲᑎᔭᐅᓂᐊᓕᕋᒥᒃ 
ᐱᓇᓱᖃᑎᒌᑦᑑᓄᑦ 40ᓄᑦ ᐋᓐᓂᐊᓯᐅᕐᑎᓄᑦ, ᖃᐅᔨᓴᕐᑎᓄᑦ, ᐋᓐᓂᐊᓯᐅᕆᓂᕐᒥᒃ ᐱᓇᓱᑦᑎᓄᑦ, ᑭᒍᑎᓕᕆᔨᓄᑦ 
ᐊᐱᕐᓱᑎᓄᓗ.  

ᐊᐱᕐᓲᑎᓂᑦ ᐃᓗᓯᖏᓐᓄᓕᖓᔪᓂᑦ ᐊᒻᒪᓗ ᐃᓱᒪᒃᑯᑦ ᖃᓄᐃᖕᖏᓯᐊᕐᓂᒧᓕᖓᔪᓂᑦ ᐃᓚᐅᒻᒥᑎᓪᓗᒋᑦ ᑎᒥᒥᑦ 
ᖃᐅᔨᓴᕐᓂᓂᑦ ᐊᒻᒪᓗ ᐊᐅᖏᕐᑕᐅᓗᑎᑦ, ᓄᐊᑕᐅᓗᑎᓗ ᐃᑎᕈᖏᑦ ᐊᑑᑎᔭᐅᓱᖕᖑᔪᑦ. 

ᖃᐅᔨᓴᕐᓂᖅ ᐊᑐᐃᓐᓇᕈᕐᑎᑕᐅᓯᒪᓕᕐᖁᖅ ᐊᕐᕌᒍᓂᑦ 4ᓂᑦ ᐊᓂᒍᕐᑐᓂᑦ ᑲᔪᓯᓂᐅᑦᓱᓂᓗ ᐊᑑᑎᔭᐅᔪᕕᓂᕐᒥᒃ 
2004ᖑᑎᓪᓗᒍ ᑭᓯᐊᓂ ᐊᒥᓲᓂᕐᓴᓂᑦ ᐊᑑᑎᒐᓱᑦᓱᑎᑦ. ᐃᓚᐅᒻᒥᑎᓪᓗᒋ ᑲᒪᒋᔭᐅᒋᐊᓪᓛᔪᑦᓴᐅᓂᖏᑦ 
ᐃᓚᐅᔪᕕᓃᑦ ᐅᑭᐅᓖᑦ 30ᓂᑦ ᐊᖓᔪᑦᓰᓗ 2004ᖑᑎᓪᓗᒍ, 1000 ᐃᓄᐃᑦ ᐅᑭᐅᓖᑦ ᐊᑯᓐᓂᖏᓐᓂᑦ 16ᓂᑦ 
30ᓄᑦ ᐃᓚᐅᖁᔭᐅᓛᕆᕗᑦ ᐃᓚᖃᕐᒥᓗᑎᑦ 300ᓂᑦ 30ᓂᑦ ᐅᑭᐅᓖᑦ ᐊᖓᔪᑦᓰᓗ. ᓄᓇᓕᐅᑉ 
ᖃᓄᓕᖓᓕᕐᓂᖏᑦ ᖃᐅᔨᓴᕐᑕᐅᓛᕐᒥᔪᑦ ᐃᓚᒋᔭᐅᓗᓂ ᐊᑑᑎᓚᖓᓂᕆᓯᒪᔭᒥᓂᑦ ᑲᔪᓯᑎᑦᓯᓗᑎᑦ ᖃᐅᔨᓴᕐᓂᒥᑦ 
ᓄᐃᑦᓯᒍᑎᐅᔪᑦ ᐊᑐᕐᓂᖃᑦᓯᐊᕈᓐᓇᖁᓪᓗᒋᑦ ᐱᕕᓕᒫᖓᒍᑦ ᓄᓇᓕᓐᓄᑦ ᐊᒻᒪᓗ ᓄᓇᓕᓕᒫᓂ ᓯᕗᓕᕐᑎᓄᑦ.  

ᖃᐅᔨᓴᕐᓂᖅ ᑲᒪᒋᔭᐅᖃᑦᑕᖁᖅ ᓄᓇᓕᓕᒫᓂ ᐊᐅᓚᑦᓯᓂᕐᒥᒃ ᑲᑎᖕᖓᔨᖏᓐᓄᑦ ᐊᐅᓚᑕᐅᑦᓱᑎᑦ ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔨᒃᑯᖏᓐᓄᑦ ᐊᒻᒪᓗ ᑭᒡᒐᑐᕐᑎᖃᕐᓱᑎᑦ ᑎᒥᒻᒪᕆᐅᔪᓂᑦ ᓄᓇᓕᓕᒫᓂ ᐱᓯᒪᔪᓂᑦ 
ᓄᓇᓕᓐᓂᓗ ᓯᕗᓕᕐᑎᓂᑦ.  

“ᐊᑯᓂᓂ ᐊᑐᐃᓐᓇᕈᕐᑎᑕᕕᓂᖅ ᐱᓇᓱᐊᕆᐊᓕᖏᓪᓗ ᐱᓇᓱᐊᕐᑕᐅᓂᖏᑦ ᑖᑦᓱᒪ ᖃᐅᔨᓴᕐᓂᐅᑉ ᑌᒣᒻᒪᑦ 
ᑕᑯᒋᐊᖓ ᐱᒋᐊᓯᑎᓪᓗᒍ ᐱᐅᔪᕋᑕᖅ. ᑖᓐᓇ ᖃᐅᔨᓴᕐᓂᖅ ᓄᐃᔪᕕᓂᖅ ᐱᓇᓱᖃᑎᒌᒍᑎᐅᑦᓱᓂ ᐊᒻᒪᓗ 
ᓄᐃᑦᓯᒍᑎᐅᓚᖓᑦᓱᓂ ᐱᒻᒪᕆᐅᔪᓂᑦ ᐃᑲᔪᕐᓯᒍᑎᑦᓴᓂᑦ ᓄᓇᕕᒻᒧᑦ ᑲᔪᓯᑎᑦᓯᒍᑎᐅᓗᓂ ᐊᔪᐃᓐᓇᕈᑎᖏᓐᓂᑦ 



ᓯᕗᕐᖐᒋᐊᕋᓱᓐᓂᑎᒍᓪ ᐃᓗᓯᕐᓄᓕᖓᔪᓂᑦ ᐊᒻᒪᓗ ᓄᓇᓕᐅᑉ ᖃᓄᐃᖕᖏᓯᐊᕐᓂᖓᓄᑦ,” ᐅᖃᕐᑐᕕᓂᖅ ᒥᓂ ᑯᕃ, 
ᐳᕐᑐᓂᕐᓴᓂ ᑲᒪᔨᒻᒪᕆᒃ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᒃᑯᓂ ᐊᒻᒪᓗ ᐊᖓᔪᕐᖄᖓ ᐊᐅᓚᑦᓯᓂᕐᒥᒃ 
ᑲᑎᖕᖓᔨᖏᓐᓂᑦ.  

ᒪᑭᕝᕕᒃ ᑯᐊᐳᕆᓴᐅᑉ ᐊᖓᔪᕐᖄᖓ ᔫᐱ ᑕᕐᕿᐊᐱᒃ ᖃᐅᔨᓇᓵᕐᑐᖅ ᓄᐊᑕᐅᔪᕕᓂᕐᓂᑦ ᖃᐅᔨᓴᕐᓂᒥᑦ 
ᖃᐅᔨᒍᑎᐅᓂᐊᕐᑐᓂᑦ. “ᐱᒻᒪᕆᐋᓗᕗᖅ ᐃᓗᓯᕐᓱᓯᐊᕆᐊᖃᕐᓂᖏᓐᓂᑦ ᐃᓄᖁᑎᕗᑦᑕ ᐊᒻᒪᓗ ᒪᑭᕝᕕᒃ 
ᖃᐅᔨᓇᓵᕐᑐᖅ ᐃᓗᓯᕐᒧᓕᖓᔪᓂᑦ ᖃᐅᔨᓴᕐᓂᒥᑦ ᓱᕐᕃᒍᑎᖏᓐᓂᓗ,” ᒥᔅᑐ ᑕᕐᕿᐊᐱᒃ ᐅᖃᕐᑐᕕᓂᖅ.  

ᑲᔪᓯᒍᓐᓇᓯᑎᑕᐅᒪᔪᖅ ᖃᐅᔨᓴᕐᓂᖅ ᐱᓇᓱᖃᑎᒌᓐᓂᖏᓐᓄᑦ ᐅᑯᐊ ᐱᒍᑦᔨᕕᖓ ᑭᓇᓕᒫᒃᑯᑦ 
ᖃᓄᐃᖕᖏᓯᐊᕆᐊᖃᕐᓂᖏᓐᓂᑦ ᑯᐯᒃᒥ ᐊᒻᒪᓗ ᐃᓕᓐᓂᐊᕕᕐᔪᐊᖓ ᓚᕚᓪ ᐋᓐᓂᐊᕕᒃ ᖃᐅᔨᓴᕐᓂᒥ. ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ, ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐊᒻᒪᓗ ᒪᑭᕝᕕᒃ ᑯᐊᐳᕆᓴᓐ ᐅᓄᕐᑐᑲᓪᓚᓂᑦ 
ᑮᓇᐅᔭᑎᒍᑦ ᐃᑲᔪᕐᓯᓂᖏᑎᒍᑦ. ᑲᑎᕕᒃ ᐃᓕᓐᓂᐊᓂᓕᕆᓂᖅ ᑮᓇᐅᔭᖃᕐᑎᓯᒻᒥᔪᑦ ᓄᑖᒥᒃ ᐱᓇᓱᐊᕐᑕᐅᔪᒥᒃ 
ᐃᑲᔪᕐᓯᓱᑎᑦ ᐃᓕᓐᓂᐊᑎᑕᐅᓗᑎᑦ ᐱᒍᓐᓇᓯᓗᑎᓗ ᐃᓄᐃᑦ ᐃᓕᓐᓂᐊᑏᑦ ᐃᓗᓯᓕᕆᓂᕐᒥᒃ ᓱᑯᐃᔦᓂᕐᒥᓗ. 

ᐊᓯᖏᑦ ᑮᓇᐅᔭᑖᕕᐅᔪᕕᓃᑦ ᐅᑯᐊᖑᕗᑦ ᑯᐯᒃ ᑐᕐᖃᑕᕐᕕᖓ ᐃᓗᓯᓕᕆᓂᕐᒥ ᐃᓄᓕᕆᓂᕐᒥᓗ ᐱᒍᑦᔨᕕᖓ, 
ᐃᓗᓯᓕᕆᔨᒃᑯᑦ ᑲᓇᑕᒥ, ᐋᕐᑎᒃ ᓂᐊᑦ ᐊᒻᒪᓗ ᐊᒧᓐᓴᑦ ᓱᑯᐃᔦᓂᕐᒧᓕᖓᔪᖅ ᐅᒥᐊᕐᔪᐊᖅ ᐃᓂᕐᕋᓂᕐᒥᓄ 
ᑮᓇᐅᔭᕐᑎᒍᑦ ᐃᑲᔪᕐᓯᔪᑦ. ᐊᒥᓱᐃᖑᔪᐃᑦ ᐅᑯᐊ ᖃᕐᔪᐃᑦ ᐃᓅᓱᑦᑐᐃᑦ ᑲᑎᖕᖓᔨᖏᑦ ᐃᑲᔪᕐᓯᒥᔪᑦ 
ᑐᓴᐅᒪᔭᐅᑎᑦᓯᓂᕐᒥᒃ ᖃᐅᔨᓴᕐᓂᒥᒃ. ᐃᑲᔪᕐᓯᓯᐊᕐᓂᖏᓐᓄᑦ ᐃᓄᐃᑦ ᖃᖓᑦᑕᔫᖏᑦ ᐊᒻᒪᓗ ᕗᒡᑦ ᐃᐊ 
ᓇᑯᕐᒦᒥᔭᕗᑦ. ᐃᓄᐃᑦ ᖃᖓᑦᑕᔫᖏᑦ ᑐᓂᔨᓐᓂᖁᑦ 14ᓂᑦ ᒪᕐᕉᓂᒃ ᖃᖓᑦᑕᐅᑎᓂᑦ ᐊᑐᕐᑕᐅᒍᓐᓇᑐᓂᑦ ᓄᓇᕕᒻᒥ 
ᓇᓚᐅᑦᓵᑕᐅᓛᕐᑐᓂᑦ ᐃᓘᓐᓇᖏᓐᓂᑦ ᓄᓇᓕᓐᓂᑦ. ᕗᔅᑦ ᐃᐊ ᑐᓂᔨᔪᕕᓂᖅ ᒪᕐᕉᓂᒃ ᖃᖓᑦᑕᐅᑏᓐᓂᒃ ᑯᑦᔪᐊᒥᑦ 
ᒪᓐᑐᕆᐊᓪᒧᑦ ᓇᓚᐅᑦᓵᑕᐅᓛᕐᓱᑎᒃ ᖃᐅᔨᓴᕐᓂᖅ ᐱᔭᕆᕐᓯᒪᓕᕐᐸᑦ.  

ᑐᑭᓯᒋᐊᕐᕕᓴᐅᔪᖅ ᖃᕆᑕᐅᔭᑎᒍᑦ ᓄᐃᑕᑎᑦᓯᕕᕗᑦ ᐅᕙᓂ nrbhss.gouv.qc.ca/in ᐊᒻᒪᓗ 
ᖃᓄᐃᓕᖓᓕᕐᒪᖔᑕ ᖃᐅᔨᒋᐊᕈᓐᓇᓱᑎᑦ ᐃᓂᕐᕋᓂᖏᓐᓂᑦ ᐃᓅᓯᖏᓐᓂᑦ ᓄᓇᕕᒻᒥᐅᑦ ᖃᐅᔨᓴᕐᓂᓕᒫᒥ 
ᕓᔅᐳᒃᕗᓐᓂᑦ ᓄᐃᑕᑎᑕᐅᔪᓂᑦ ᑕᕐᕋᓕᔮᕌᐱᓐᓂᑦ, ᐊᑦᔨᖑᐊᓂᑦ ᐊᒻᒪᓗ ᐅᖃᐅᓯᑦᓴᕆᔭᐅᔪᓂᑦ 
(facebook.com/qanuilirpitaa/). 

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑭᓇᓕᒫᒃᑯᓂᑦ ᐱᒍᑦᔨᓱᓂ ᑎᒥᐅᔪᖅ ᓄᐃᑕᕕᓂᖅ 1978ᖑᑎᓪᓗᒍ ᔦᒻᔅ 
ᐯ ᐊᒻᒪᓗ ᑯᐯᒃ ᑕᕐᕋᖓᓂ ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᑯᐯᒃ ᑕᕐᕋᓕᒫᑲᓴᖓᓂᒃ ᐃᑰᑕᖓᑕ 55 
ᖁᓛᖓᓂᑦ ᐃᓗᓯᓕᕆᓂᕐᒧᓕᖓᔪᓂᑦ ᐃᓄᓕᕆᓂᕐᒧᓕᖓᔪᓂᓗ ᐱᒍᑦᔨᒍᑎᓂᑦ ᐃᓄᖁᑎᖏᓐᓂᑦ 14ᓂᑦ 
ᓄᓇᓕᓐᓂᑦ. 

